
কৃষ্ণসে থাপন্ত তোৰ ইন্দ্ৰক স্বৰ্গত।

সমস্তে বিভব কৃষ্ণবেসে বিচাৰত॥

পাৰিজাত আদি যত দ্ৰব্য দেৱ যোগ্য।

কৃষ্ণৰেসে প্ৰসাদত ইন্দ্ৰে কৰে ভোগ্য॥



আপুনাৰ বস্তু প্ৰভু আনিলন্ত কাঢ়ি।

নিলাজ নিলাজী কেনে দন্দকৰ বাঢ়ি॥

মই যেবে পাৰিজাত নেদো পৰিহৰি।

কোটি শত ইন্দ্ৰে তাক নিবে কেনে কৰি॥



যেৱে মান্য ৰৈব ইন্দ্ৰ স্বৰ্গপুৰে চল।

তিৰীৰ বচনে বেটা নহিবি বিকল॥

তোৰ এত সাদ গোবিন্দক যুদ্ধ কৰি।

পাৰিজাত লৈয়া যাইবি আপুন নগৰী॥



শুন হিত বোল পুত্ৰ ঘৰে চলি যাস।

তপত দুধক কেনে নালেপিবে চাস॥

কতোকাল পাৰিজাত কৃষ্ণক পৌৰাওঁ।

কৃষ্ণৰ প্ৰসাদ ময়ো যৌপাত চড়াওঁ॥



পাছে তোক ছাৰি দিব দিব্য তৰুবৰ।

জানিয়া বাহুৰি ঘৰে চল পুৰন্দৰ॥

নুহি তেবে ইন্দ্ৰ তই হৈবি ৰণ্ডভণ্ড।

নাক কাটি শচীৰ কৰিবো উগ্ৰদণ্ড॥



সৰ্ব্বভাৱে ভক্তিকৰো কৃষ্ণ চৰণত।

মই অভক্তৰ বেটী সেই সে ভকত॥

পুলোমা দানব যিতো মহা অনাচাৰ।

ৰাত্ৰি দিনে মদ্যে মাংসে কৰয় আহাৰ॥



তাৰ বেটী হুয়া এই হৈল বৰ লোক।

অভাগীৰ বাক্য বহ্নি দহি মাৰে মোক॥

এহি বুলি সত্যভামা ক্ৰোধে ৰহিচয়।

পাছে যেন কথাভৈল শুনা জন্মিজয়॥

